
Om forfatteren

Helge Torvund (f. 1951) er frå Jæren og er utdanna psykolog. Han debuterte i 1977 med diktsamlinga Hendene i byen og har sidan gitt ut over tjue diktsamlingar. I tillegg har han skrive barnebøker og essay.

 

Hans fyrste bok på Aschehoug var diktsamlinga Alabama? i 2010. I 2016 kom samlinga Alt brenner (også Aschehoug). Samlinga fekk uvanleg stor merksemd, godt sal og strålande meldingar. I 2018 kom Tidslys.

 

Torvund har mellom anna motteke Hartvig Kirans minnepris (1982), Nynorsk litteraturpris (1990), Samlagsprisen (1996) og Rogaland Mållags pris.

 

Han er kjend som Twitter-poeten fordi han dagleg legg ut dikt på sosiale medier.

 

Helge Torvund er også diktlærer i Diktkammeret.

Om boken

Liljevilje er ei samling dikt til å halda tett inntil seg. Til å henta håp og trøyst frå, og ein stor dose venleik – som frå ei vakker lilje. Dette er bruksdikt til å hente styrke frå. Til å finna seg ein heim i.

 

Helge Torvund skriv dikt om kva livet gjer for oss, korleis det kan veksla mellom lys og mørke frå ei dag til den neste. Frå augneblink til ein annen. Han skriv om morgenhimmel og kveldshimmel. Om den kvite lilja på kista, og den gule påskelilja om våren som ropar om nytt liv og lys. Livet byr på det alt saman – også død. Har vi godt nok vingespenn til å tåla det, tru?

 

Dette er dikt om å høyra til, om å finna fram aleine – eller samen.


Teksten «Eg les. Eg et» er tidlegare publisert i Lesehistorier (Flamme, 2016)

Diktet «Høg tid» er tidlegare publisert i Juleroser (Samlaget, 2016)

 

 

Tilbakemeldinger vedrørende denne boken kan sendes til ebok@aschehoug.no

EIN HEIM

Eg vil at dette diktet skal vera ein heim

Eg vil at dette diktet skal opna ein tung port

Eg vil at dette diktet skal teikna ein stor sirkel

Og eg vil at alle som stig inn i denne sirkelen

skal kjenna seg trygge, kjenna seg heime,

kjenna seg verna og tekne vare på

 

Eg vil at dette diktet skal stryka alle kinn

Og halda om alle skuldrer som treng det

Eg vil at dette diktet skal ta imot all sorg

all fortviling og avmakt og motløyse

At dette skal vera eit dikt som kan

ta opp i seg alt som er meiningslaust

og løysa det opp i morgonlyset

som er samla i dis og dogg og tårer

 

Eg vil at dette diktet skal vera ei gåve

til alle hjarte som bankar svarlause i mørkret

Til alle sinn som ikkje kan slutta å tvile

og som går rastlause i ring og er utan fred og kvile

Eg vil at dette diktet skal vera som eit fang

Som ein varm venn som held omkring det såraste du er

 

Eg vil at dette diktet skal vera ein heim

ein stad, ein plass, ei hytte, eit hus, ein katedral

for alt i oss som lyttar og ventar og veit

Eg vil at dette diktet skal seia

Kom! Me er her

i dette ufattelege – saman.

